
క

. హరిశర్మ యనెడు పేరునఁ

బరఁగిన యొకసోమయాజి పనిచిన నొకభూ

సురసుతుఁ డొకదిక్కున న

ధ్వరపశువును బట్టుకొని ముదంబున రాఁగన్. 230


క. కంతు వసంత జయంతులఁ

బంతంబున గెల్చు నతని భవ్యాకృతి న

త్యంతముదంబునఁ గన్గొని

కంతు శరాహతుల కళికి క్రాఁగుచు నాత్మన్. 231


చ. కలికి చొకాటపున్ సొగసుకాయము కాయజుఁ గేరిమీఱు నీ

కలికి వయోవిలాసు బిగికౌఁగిఁట సొక్కుచునుండలేని యా

కులుకు టొయారిగబ్బి నసగూఁటి మిటారుల యందమేల? యె

మ్మెలపస యేల? యం చతనిమీఁదను గొంత దృఢానురాగయై. 232


ఉ. చెంతకుఁ జేరనేఁగి ముఖసీమ దరస్మితమొప్ప వారసీ

మంతిని కీయనో! వెలకు మార్చనొ! యేటికిఁ గొంచుఁబోయె ద

త్యంతరయానభాగము నటంచును మాటలు దీసిపల్క న

శ్రాంతముదంబుఁ గైకొని ధరామరసూనుఁడు విచ్చుఁగన్నులన్. 233


మ. ఆనవద్యాకృతి యౌవనంబుదగు నయ్యబ్జాక్షి నీక్షించి హా!

వనజాతాసమసృష్టికౌశలము ఠేవన్ దీని నిర్మించినం

తనె కానంబడె నేర్పరౌననుచుఁ దద్వాణీశుఁ గీర్తించి మె

ల్లనె చేరంజని దానిచెంగటను మేలంబాడుచున్ నిల్చినన్. 234


తే. అలరుకన్నులఁ దేలించి హర్ష మొదవ

సరసమాడుచుఁ గనుసైగ నెఱపి వేగ

నింటికేఁగిన నచ్చెలి వెంటనేఁగి

క్రతుపశువు నాతఁ డొకచోటఁ గట్టివైచి. 235

